
PREDGOVOR 

Ova knjiga se bavi procesima zaštite drveta i tehničkim štetočinama 
drveta koje pripadaju grupi ksilofagnih gljiva i insekata. Namjenjena je 
studentima odsjeka za tehnologije, projektovanje namještaja i 
proizvoda od drveta Tehničkog fakultet Univerziteta u Bihaću, 
stručnjacima iz oblasti industrije prerade drveta, kao i svim 
zainteresovanima za oblast drveta.  

Materijal se temelji na pregledu najboljih saznanja u oblasti 
tehnologija zaštite, ksilofagnih gljiva i insekata. Autori su koristili svoje 
lično znanje i iskustvo, kao i relevantne literarne izvore i informacije sa 
interneta. 

Publikacija obrađuje oko 50 vrsta ksilofagnih gljiva i insekata, 
uključujući osnovne biološke karakteristike, opise izgleda imaga, larvi i 
oštećenja, kao i preventivne i represivne metode zaštite. Takođe, 
obrađene su i neke novije tehnologije zaštite drveta od dejstva biološki 
i abioloških uzročnika razgradnje. 

Ova knjiga će biti od koristi stručnjacima iz oblasti drvne industrij, 
šumarstva, građevinarstva, prirodnih nauka, konzervatorima i 
restauratorima umjetničkih predmeta od drveta, studentima 
tehničkog i drugih fakulteta, zanatlijama i opštoj javnosti.  

Cilj je da pruži pouzdane informacije prilagođene potrebama 
prakse u tehnologiji zaštiti drveta od biološki i abioloških uzročnika 
razgradnje. 
 

Autori 

1. UVOD  

Drvo je jedan od najstarijih i najvažnijih prirodnih materijala koji služi 
čovjeku. Biološki gledano, drvo je proizvod žive biljne stanice koju izrađuje 
biljka tokom rasta. Glavna funkcija drveta je transport vode i hranjivih tvari 
između korijena i lišća, što je ključno za preživljavanje. Drvo također ima i 
izvrsnu mehaničku funkciju koja mu omogućuje da se održi uspravno i 
otporno na različite vremenske uvjete poput vjetra, kiše i snijega. Drvo se 
smatra industrijskom sirovinom zbog svojih kvalitetnih fizičkih i mehaničkih 
svojstava. To se široko koristi u građevinarstvu kao nosive grede, podovi i 
krovovi te u proizvodnji namještaja poput kreveta, stolova i ormara, u 
proizvodnji električnih vodova, stupova i drvene ograde. 

S povećanjem potrebe za drvetom, pronalazi se sve više načina zaštite 
drveta. U prošlosti su stari Grci, Kinezi i čak Aboridžini koristili jednostavne 
sastojke za zaštitu drveta. S razvojem civilizacije i napretkom nauke, pojavili 
su se sve moderne tehnologije za zaštitu drveta. Danas se koriste različiti 
premazi i lakovi koji štite drvo od vlage, gljiva i insekata. U svijetu sve manje 
kvalitetnog drveta te se velike količine drveta slabije kvalitete hemijski 
prerađuju i modificiraju. A kao rezultat takve prerade javljaju se proizvodi koji 
su izrađeni iz slabije kvalitetnih vrsta drveta svojom kvalitetom u potpunosti 
zamjenjuju proizvode iz kvalitetnijih vrsta drveta.  

Modifikacija drveta već se pokazala u praksi kao uspješna alternativa u 
zaštiti drveta, dala je manje ili više pozitivne rezultate kao ekološki i 
ekonomski prihvatljiva te kao rješenje na nedostatak kvalitenijih i otpornijih 
vrsta drveta. Kao prirodan, obnovljiv, ekonomski opravdan, estetski 
specifičan i energetski povoljan materijal, drvo u odnosu na neke druge 
materijale (PVC, aluminij) nudi velike ekonomske i tehničke prednosti: 
materijal koji se obnavlja samo prirodnim putem i kvalitetno se obrađuje uz 
relativno malu potrošnju energije, drvo je jedini materijal koji uz relativno 
malu gustoću ima zadovoljavajuća mehanička svojstva, ima dobra toplinska, 
akustička, i jedinstvena dekorativna svojstva. Uz navedene prednosti drvo 
također ima i nedostataka: drvo je podložno razgradnji djelovanjem 
atmosferilija te je podložno biološkoj razgradnji (djelovanju 
mikroorganizama, ksilofagnih gljiva, ksilofagnih insekata i marinskih 
štetnika), drvo je higroskopno te mijenja dimenzije s promjenama sadržaja 
vode. 



R. Hasanagić, A. Hodžić, N. Hurem               

 

2 

 

Navedeni nedostaci ograničavaju upotrebu drveta u odnosu na neke 
druge nove materijale. Istraživanja ovih nedostataka, kao i njihovo uklanjanje 
ili ublažavanje pridonosi uvažavanju drveta kao materijala. 

Zaštita drveta jeste ispitati sve moguće uzročnike razgradnje drveta, naći 
sredstva zaštite protiv biotičkih i abiotičkih uzročnika razgradnje, naći 
sredstva suzbijanja svih opasnosti koji prijete drvetu kao materijalu u 
upotrebi.  

Uzročnici razgradnje na drvo se mogu javljati redovito, povremeno, na 
velikim ili na ograničenim malim površinama. Štetnici napadaju samo 
određenu vrstu drveća, a neki veći broj vrsta. Zaštita drveta bavi se 
dijagnozom štete, utvrđivanjem svih uzročnika nastale štete. Traže se slabe 
tačke uzročnika štete, kako bi ga se suzbilo. Utvrđuju se mjere preventivne 
zaštite i suzbijanja. Zaštita drveta razvila se kao nauka i potreba, kako bi se 
smanjio rizik od nestajanja šuma, zbog prekomjernog iskorištavanja šuma.    

Ova knjiga govori o oštećenjima drveta uzrokovanim mikroorganizmima 
(gljivicama i bakterijama) i insektima. Također veliki značaj anatomske i 
hemijske strukture drveta u mehanizmu razaranja, ali i u postupcima zaštite. 
U knjizi su predstavljene najčešće lignikolne gljive, ksilofagni kukci, vodeni 
štetnici kao i štete na drvetu nastale njihovim napadom i razgradnjom, štete 
na drvetu nastale djelovanjem abioloških ili bioloških faktora razgradnje 
drveta. Predstavljeni su razredi opasnosti u kojem se pojedini drveni 
proizvodi koriste te sukladno tome predstavljeni optimalni postupci zaštite s 
obzirom na funkciju i mjesto upotrebe proizvoda od drveta. 

